Белешка
од состанокот на работната група за Заложба 1.2. од 
Националниот акциски план за Партнерство за отворена власт 2024-2026

Состанокот се одржа во Владата на Република Северна Македонија, со почеток во 10:00 часот. 
На состанокот присуствуваа: Барда Насуфи, Гордана Гапиќ Димитровска, Лидија Цветановиќ, Драгана Тасевска, Билјана Мицковска и Герман Филков. 
Присутните немаа забелешки по однос на предложениот Оперативен план на работната група за спроведување на заложбата 1.2. од НАП за ПОВ 2024-2026, освен забелешката на претставничката на БЈН која посочи дека некои од предвидените одделни активности/задачи ќе се остварат одеднаш, но заради подобра прегледност, договорено е тие сепак да останат одделни во планот. Исто така, зборот „известување“ во активност/задача 2 од достигнувањето 1.2.2 се заменува со зборот „информација“ и реченицата гласи: „2. Објавување информација до економските оператори на ЕСЈН за извршените промени во образецот.“ 
Претставничката на Министерството за економија и труд, г-ѓа Билјана Мицковска ја објасни моменталната ситуација до која дојде поради формирањето на новото Министерство за енергетика, рударство и минерални суровини, во чии ингеренции се префрлени „концесиите“ и „јавно-приватно партнерство“ и двете области во коишто има заложби во НАП за ПОВ 2024-2026, и на што конкретно се однесува и заложбата од оваа работна група. Поради префрлањето на надлежностите и на кадарот којшто работи на овие проблематики, во моментот не постои можност за какво и да е делување во насока на остварување на заложбата. 
Оттука, националната координаторка за ПОВ, г-ѓа Гордана Гапиќ Димитровска информираше дека е испратено барање до сега надлежното министерство за доставување номинации за членови на работната група, за што групата ќе биде информирана веднаш штом се добие повратен одговор. 
Поради ова, беше договорено, за да не запре процесот на спроведување на целата заложба, да се продолжи со планираното спроведување на делот од заложбата за овозможување на понудувачите во постапките за доделување договор за јавна набавка врз доброволна основа да можат да изберат во образецот на понудата опција да биде објавено името на вистинскиот сопственик на економскиот оператор, кое потоа ќе биде објавено во известувањето за склучен договор.  
Беше договорено, БЈН и ЦРМ да продолжат на билатерална основа со активностите за спроведување на овој дел на заложбата, што, според појаснувањето на претставничката на БЈН, г-ѓа Драгана Тасевска вклучува состанок на техничко ниво. По потреба, на состанокот може да се поканат и претставници на работната група, а секако од Кабинетот на заменик претседателот на Владата задолжен за политики за добро владеење Арбен Фетаи, како водечка институција за реализација на заложбата. 
Во однос на другиот дел од заложбата што вклучува законски измени во Законот за спречување перење пари и финансирање на тероризам, договорено е Кабинетот на заменик претседателот на Владата задолжен за политики за добро владеење Арбен Фетаи, како водечка институција за реализација на заложбата, да побара номинација за член на работната група од Управата за финансиско разузнавање. 
Состанокот заврши во 11:10 часот.  
Следниот состанок ќе биде дополнително закажан откако ќе се добијат потребните номинации од Министерството за енергетика, рударство и минерални суровини и од Управата за финансиско разузнавање.  

Скопје, 12.11.2024 год. 
